
Жоба
ҚАЗАҚСТАН РЕСПУБЛИКАСЫНЫҢ 
ЗАҢЫ
Кинематография туралы

Осы Заң кинематография саласындағы қоғамдық қатынастарды реттеудің құқықтық негіздерін, қағидаттары мен тетіктерін айқындайды.
I тарау. Жалпы ережелер
1-бап. Осы Заңда пайдаланылатын негізгі ұғымдар
Осы Заңның мақсаттары үшін мынадай негізгі ұғымдар пайдаланылады:
1) бірлесіп түсірілген фильм – шығарылуы шетелдік жеке және заңды тұлғалардың және Қазақстан Республикасының жеке және заңды тұлғаларының қатысуымен жүзеге асырылатын фильм;
2) кадр сыртындағы аударма – аударылған сөздер туындының түпнұсқа дыбыс жолынан тыс естілетін фильмдерді аудару түрі;

3) кинематография – фильмдерді жасауға, пайдалануға және сақтауға бағытталған шығармашылық, ұйымдастырушылық-өндірістік, экономикалық, ғылыми, білім беру қызметі түрлерін біріктіретін мәдениет саласы;

4) кинематографиялық қызмет – фильм шығару, таралымын көбейту, прокаттау (тарату), көрсету (жария көрсету), сақтау, қалпына келтіру, фильмді түсіру және прокаттау жөніндегі жұмыстарды орындау және қызметтерді көрсету, сондай-ақ кинематография саласындағы білім беру, ғылыми-зерттеу, баспа, жарнама қызметі;

5) кинематографиялық ұйым – қызметінің негізгі түрлері фильм және (немесе) киножылнама шығару, фильмді прокаттау, фильмді көрсету, фильмді қалпына келтіру, кинозалға техникалық қызмет көрсету, киноматериалдарды дайындау, фильм түсіру жөніндегі жұмыстарды орындау және қызметтерді көрсету, кинематография саласында білім беру, ғылыми, зерттеу, баспа, жарнамалық-насихаттау қызметі, фильмді, фильмнің және (немесе) киножылнаманың бастапқы материалдарын сақтау болып табылатын мәдениет ұйымы;

6) киножоба – фильм шығаруды және (немесе) прокаттауды қаржыландыру туралы шешім қабылдауға негіз болатын құжаттар мен материалдар (сценарий, режиссерлік экспликация, фильм түсіруге арналған смета, қойылымдық-күнтізбелік жоспар, маркетинг жоспары, көзбен шолу материалдары, құжаттар мен материалдар);

7) киножылнама – уақытқа, орынға, мән-жайларға тән ерекшеліктерді көрсететін және келешекте фильм шығаруға есептелген деректі сюжеттердің тұрақты түсірілімдері; 

8) фильмге прокаттау куәлігі – фильм туралы техникалық мәліметтер, фильмнің жасаушылары, индексі мен жанры көрсетілетін кинематография субъектісінің Қазақстан Республикасының аумағында фильмді тарату құқығын куәландыратын белгіленген үлгідегі құжат; 
9) субтитрлеу – фильмді түпнұсқа тілінде мәтінмен сүйемелдеуді немесе аударма, дубляж жасау және/немесе қосымша диалогтар мен сахнадағы іс-қимыл көріністерін толықтыру процесі;
10) уәкiлеттi орган – кинематография саласында басшылықты және салааралық үйлестіруді жүзеге асыратын орталық атқарушы орган;

11) ұлттық фильмнің куәлігі – кинематография субъектісінің осы Заңда көзделген мемлекеттік қолдау шараларына құқығын куәландыратын, белгіленген үлгідегі құжат;

12) фильм – шығармашылық ниеттің негізінде жасалған, жеткізгіште жазылған және біртұтас тақырыпқа біріктірілген бейнеден және дыбыстық сүйемелдеуден тұратын дыбыстау-бейнелеу туындысы. Ақиқат шындықты көрсету тәсіліне, түсірілім әдістеріне, мақсатына қарай фильм анимациялық (мультфильм), деректі, ойын, хроникалы болуы мүмкін. Ұзақтығы кемінде елу екі минуттық фильм толық метражды болып табылады, ұзақтығы елу екі минуттан кем фильм қысқа метражды фильм болып табылады. 

13) фильм шығару – нәтижесінде фильм жасалатын автордың шығармашылық ниетін іске асыру процесі;

14) фильмді прокаттау – фильмді көрсету мақсатында оны Қазақстан Республикасының заңдарында тыйым салынбаған тәсiлдермен тарату;

15) фильмге дубляж жасау (дубляж) – қатысушы адамдардың буын артикуляциясына сай келетін аударма арқылы басқа тілдегі фильмнің дыбыстық қатарының тілдік бөлігін ілеспе түрде қайта жасаудан тұратын шығармашылық және өндірістік қызмет; 
16) фильмді көрсету – фильмді кинозалда, эфирлік, кабельдік, спутниктік телевизия және басқа да техникалық тәсілдер арқылы көпшілікке жария көрсету;

17) фильмді тіркеу – Қазақстан Республикасының аумағында таратылуға арналған фильм туралы мәліметтерді Мемлекеттік фильмдер тізіліміне енгізу; 

18) Мемлекеттiк фильмдер қоры (бұдан әрі – Мемфильмқоры) – ұлттық фильмдердi, бiрлесiп түсірілген фильмдердi, сондай-ақ олардың бастапқы материалдарын сақтауды жүзеге асыратын, Қазақстан Республикасының Үкіметі айқындайтын заңды тұлға;
19) Мемлекеттiк фильмдер тiзiлiмi – прокатталуы және көрсетiлуi Қазақстан Республикасының аумағында жүзеге асырылатын фильмдердiң тiзбесi;
20) фильмдерді сақтау – фильмдердің бастапқы материалдарын, фильмдердің көшірмелерін сенімді, ұзақ мерзімге сақтауды қамтамасыз етуге бағытталған қызмет, фильмдердің бастапқы материалдары мен көшірмелерін профилактикалық өңдеу, реставрациялау және  қалпына келтіру;

21) фильмнiң таралымын көбейту – фильмнiң бiр немесе одан да көп көшiрмесiн (таралымы) кез келген материалдық нысанда дайындау;
22) әлеуметтік маңызды фильмдер – тарихи, оның ішінде қоғамның патриоттық, рухани-адамгершілік, зияткерлік және мәдени әлеуетін арттыруға, өскелең ұрпақты тәрбиелеуге бағытталған өзекті кинокартиналар;
23) дебюттік кино – жаңадан бастаған авторлар шығаратын фильмдер;
24) оқиғалы фильмдер – мерейтойлық және атаулы күндерге, аса көрнекті тұлғалар мен қоғамдық маңызы бар және маңызды оқиғаларға арналған фильмдер;

25) фильмді прокаттаушы – фильмге прокаттау куәлігі бар және оның прокатын ұйымдастыратын кинематография саласындағы қатынастар субъектісі; 

26) фильмді көрсетуші – фильм көрсетілімін жүзеге асыратын кинематография саласындағы қатынастар субъектісі;

27) фильмдердің, киножылнамалардың бастапқы материалдары – негатив, контратип, сурет негативі, фонограмма негативі, эталондық көшірме, жүктемелік роликтер, паспорттар және оларға жазбалар, фильмнің бақылау көшірмесі, қайта жазбаның магнитті фонограммаларының, музыканың, дыбыс-шулардың түпнұсқасы, бейнефонограмма-мастер, компакт-диск және кез келген материалдық нысандағы фильмдердің таралымын көбейту үшін қажетті өзге де материалдар.
2-бап. Қазақстан Республикасының кинематография туралы заңнамасы
1. Қазақстан Республикасының кинематография туралы заңнамасы Қазақстан Республикасының Конституциясына негізделеді және осы Заң мен Қазақстан Республикасының өзге де нормативтік құқықтық актілерінен тұрады.
2. Егер Қазақстан Республикасы ратификациялаған халықаралық шартта осы Заңда қамтылғаннан өзгеше қағидалар белгіленсе, онда халықаралық шарттың  қағидалары қолданылады.
II тарау. Кинематография саласындағы мемлекеттік реттеу
3-бап. Кинематография саласындағы мемлекеттік саясаттың қағидаттары
Кинематография саласындағы мемлекеттік саясат:

1) ұлттық фильмдерді шығару, пайдалану, таралымын көбейту, прокаттау, көрсету және сақтау үшін жағдайлар жасау;
2) ұлттық фильмдерді таратуды және оның ішінде шетелде ілгері жылжытуды ынталандыру және қолдау;

3) кинематографияның шығармашылық, өндірістік, техникалық, білім беру және  ғылыми базасын дамытуды мемлекеттік қолдау;

4) Қазақстан Республикасының аумағында халықтың кинематография туындыларына қолжетімділігі;
5) кинематография саласында мемлекеттік тілді дамыту үшін жағдайлар жасау қағидаттары негізінде іске асырылады.
4-бап. Қазақстан Республикасы Үкіметінің құзыреті
Қазақстан Республикасының Үкіметі:
1) Мемлекеттік фильмдер қорын айқындайды;
2) Ұлттық киноны қолдау мемлекеттік қорын құрады;
3) өзіне Қазақстан Республикасының Конституциясында, заңдарында және Қазақстан Республикасы Президентінің актілерінде жүктелген өзге де функцияларды орындайды.
5-бап. Уәкілетті органның құзыреті
Уәкілетті орган өз құзыреті шегінде:
1) кинематография саласындағы мемлекеттік саясатты іске асырады;
2) кинематографияны мемлекеттік реттеуді және қолдауды жүзеге асырады;

3) Қазақстан Республикасының кинематография саласындағы нормативтік құқықтық актілерінің жобаларын әзірлейді;
4) мемлекеттік ұйымдардың кинематографияны дамыту жөніндегі қызметін қолдайды және үйлестіреді;
5) Мемлекеттік фильмдер тізілімін жүргізеді;
6) ұлттық фильмдерді шығаруға және прокаттауға мемлекеттік қаржылық қолдау көрсету үшін сценарийлер мен киножобаларды іріктеу тәртібін әзірлейді және бекітеді; 
7) фильмге прокаттау куәлігін беру қағидаларын әзірлейді және бекітеді;

8) ұлттық фильм куәлігін беру қағидаларын әзірлейді және бекітеді;

9) фильмге прокаттау куәлігін және ұлттық фильм куәлігін береді;

10) ұлттық фильмдерді шығаруды қаржыландыру және қаржыландыру көлемінің нормативтері қағидаларын әзірлейді және бекітеді;

11) фильмге прокаттау куәлігін беру кезінде Қазақстан Республикасының аумағында прокаттауға арналған фильмдерді индекстейді;

12) фильмнің индексін айқындау өлшемшарттарын әзірлейді және бекітеді;

13) кинематография саласында ғылым мен білімді дамытуға, шығармашылық және техникалық кадрларды даярлауға, қайта даярлауға және олардың  біліктілігін арттыруға жәрдем көрсетеді;

14) кинематография саласындағы халықаралық байланыстарды дамытады, халықаралық кинематография ұйымдарында, комиссияларға, фестивальдерге, конференцияларға және басқа да іс-шараларға қатысуды ұйымдастырады;
15) уәкілетті орган айқындайтын тәртіппен тиісті ақпараттық жүйені орнату және жүргізу арқылы Қазақстан Республикасының аумағында фильмдер прокатын жүйеге келтіруді және есепке алуды қамтамасыз етеді;

16) осы Заңда, Қазақстан Республикасының өзге де заңдарында, Қазақстан Республикасының Президенті мен Үкіметінің актілерінде көзделген өзге де функцияларды жүзеге асырады.
6-бап. Жергілікті атқарушы органдардың құзыреті
Жергілікті атқарушы органдар:

1) кинематография саласындағы мемлекеттік саясатты іске асырады;

2) тиісті аумақтағы халық үшін кинематография туындыларына қолжетімділігі жағдайларын жасау жөніндегі жұмысты ұйымдастырады.
ІІІ тарау. Фильмдерді прокаттау және көрсету
7-бап. Фильмге прокаттау куәлігін беру
1. Фильмді фестивальдарда, семинарларда, ретроспективада көрсету жағдайларын қоспағанда, Қазақстан Республикасының аумағында фильмді прокаттау және көрсету ол Мемлекеттік фильмдер тізілімінде тіркелген кезде ғана және берілген прокаттау куәлігіне сәйкес жүзеге асырылады.

Бұл талап бұрынғы КСРО-ның кинематография ұйымдары шығарған фильмдерге қолданылмайды.
2. Мемлекеттік фильмдер тізілімінде тіркелген фильмге прокаттау куәлігі беріледі.
3. Фильмге прокаттау куәлігін беру уәкілетті орган бекіткен нысан бойынша жүзеге асырылады.

4. Фильмге прокаттау куәлігін  алу үшін өтініш беруші:

1) кинематография саласындағы уәкілетті орган басшысының атына өтінішті;

2) өтініш берушінің фильмге немесе оны пайдалануға құқығын растайтын құжаттарды беруі қажет; шет тіліндегі құжаттарға қазақ және (немесе) орыс тілдерінде нотариат куәландырған көшірме қоса береді;

3) фильмнің аннотациясын;

4) отандық немесе бірлесіп түсірілген фильмдерде пайдаланылатын туындылар туралы мәліметтерді беруі қажет. 
5. Фильмге прокаттау куәлігін алуға өтініш келіп түскен күннен бастап жеті жұмыс күні ішінде қаралуға жатады. Уәкілетті орган өтінішті қарау қорытындылары бойынша өтініш берушіге фильмге прокаттау куәлігін береді.

6. Уәкілетті орган мынадай негіздер бойынша:

1) өтініш беруші анық емес немесе бұрмаланған ақпаратты ұсынған;
2) өтініш беруші осы баптың 3-тармағында көрсетілген құжаттар мен материалдарды табыс етпеген;

3) осы Заңның 10-бабының 2 және 4-тармақтарында көзделген талаптар сақталмаған;

4) егер фильмнің мазмұны конституциялық құрылысты күштеп өзгертуді, республиканың тұтастығын бұзуды, мемлекеттің қауіпсіздігіне нұқсан келтіруді, әлеуметтік, нәсілдік, ұлттық, діни, тектік-топтық және рулық араздықты қоздыруды насихаттауға немесе үгіттеуге бағытталған жағдайда, өтініш берушіге фильмге прокаттау куәлігін беруден бас тартады.
7. Фильмге прокаттау куәлігін беру үшін бұрын негіз болған фильм туралы ақпараттың анық еместігі және (немесе) бұрмаланғандығы анықталған жағдайда, уәкілетті орган фильмге прокаттау куәлігін сот тәртібімен кері қайтарып алуға құқылы.
8-бап. Көрермен жасы мөлшерінің шегі бойынша фильм индекстері
1. Қазақстан Республикасында шығарылған барлық фильмдер және Қазақстан Республикасының аумағына прокаттау мен көрсету мақсатында әкелінген (жеткізілген) фильмдер көрермен жасы мөлшерінің шегі бойынша индекстеледі.

Фильмдердің мынадай индекстері белгіленеді:

1) «К» – әртүрлі жастағы көрермендерге арналған фильмдер;

2) «БА» – он екі жасқа толған балаларға көрсетуге рұқсат берілген фильмдер;

3) «Б14» – он төрт жасқа дейінгі балаларға ата-аналарымен бірге көруге ұсынылатын фильмдер;

4) «Е16» – он алты жасқа дейінгі көрермендерге ата-аналарымен бірге көруге ұсынылатын фильмдер;

5) «Е18» – он сегіз жасқа толған көрермендерге арналған фильмдер;

6) «НА» – жиырма бір жасқа толған көрермендерге ғана арналған фильмдер.
Фильмдерді индекстеу фильм индексін айқындау өлшемшарттарына сәйкес жүзеге асырылады. 
2. «НА» индексі бар фильмді кинозалдарда және осы мақсаттарға арналған өзге де орындарда жергілікті уақыт бойынша сағат 22-ден кейін таңғы сағат 06-ға дейін көрсетуге рұқсат етіледі. 
«Е18» индексі бар фильмдерді телеарналар (шетелдік телеарналарды қоспағанда) арқылы жергілікті уақыт бойынша сағат 22-ден кейін таңғы сағат 06-ға дейін, «НА» индексі бар фильмдерді жергілікті уақыт бойынша сағат нөлден кейін таңғы сағат 06-ға дейін көрсетуге рұқсат етіледі.
3. Фильмге прокаттау куәлігін алған және (немесе) Қазақстан Республикасының аумағында фильмдер прокатын жүзеге асыратын жеке және заңды тұлғалар көрерменге фильм индексі туралы ақпарат беруге міндетті. 

4. Фильмнің индексі туралы ақпарат Қазақстан Республикасының Үкіметі айқындайтын тәртіпке сәйкес көрсетілуге және тұтынушылар үшін қолжетімді болуға тиіс.

9-бап. Фильмдерді прокаттау тілі
1. Қазақстан Республикасының аумағында фильмдерді прокаттау қазақ тілінде және басқа да тілдерде жүзеге асырылады.

2. Ұлттық фильмдерді прокаттау қазақ тілінде және қажет болған жағдайда басқа да тілдерде жүзеге асырылуға тиіс.

3. Прокатталуы шектеулі фильмдерді қоспағанда, Қазақстан Республикасының аумағында кинозалдар мен осы мақсаттарға арналған өзге де орындарда прокатталатын және көрсетілетін қазақша емес фильмдер қазақ тілінде дубляж жасалуға, не субтитрленуге, не кадр сыртынан аударылуы қамтамасыз етілуге тиіс.
Фильмдердің телеарналардағы прокаты мен көрсетілімі телерадио хабарларын тарату туралы заңнамаға сәйкес жүзеге асырылады. 

4. Фильмде қолданылатын нормативтік емес лексика тиісті техникалық құралдармен (дыбыс сигналымен) жойылуға тиіс.
10-бап. Қазақстан Республикасының аумағындағы фильмдер мониторингінің ақпараттық жүйесі
1. Қазақстан Республикасының аумағында фильмдерді жүйеге келтіру және есепке алу мақсатында уәкілетті орган фильмдерді прокаттау мониторингінің ақпараттық жүйесін жүргізеді.
2. Фильмдер мониторингінің ақпараттық жүйесін жүргізу уәкілетті орган бекіткен тәртіппен жүзеге асырылады.
IV тарау. Кинематография саласындағы мемлекеттік қолдау
11-бап. Кинематография саласындағы мемлекеттік қолдау 
1. Кинематография саласындағы мемлекеттік қолдау:

1) ұлттық фильмдерді қаржыландыру;

2) ұлттық мәдени игіліктің ажырамас бөлігі ретінде ұлттық фильмдерді және бастапқы материалдарды сақтау;

3) Қазақстан Республикасының ғылым саласындағы заңнамасына сәйкес кинематография саласында ғылыми-зерттеу жұмыстарын жүргізу бағыттары бойынша жүзеге асырылады.

2. Мемлекеттік қаржылай қолдау ұлттық фильмдерді шығаруды, прокаттау мен көрсетуді және осыған байланысты іс-шараларды ұйымдастыру, сондай-ақ шетелде ұлттық фильмдерді ілгері жылжыту үшін  ұсынылады.

3. Осы Заңның 13-бабына сәйкес ұлттық деп танылған фильмдерді қаржыландыру мынадай көлемдерде:

1) әлеуметтік маңызды фильмдер, дебюттік фильмдер, оқиғалы фильмдер үшін – Қазақстан Республикасының заңнамасына сәйкес шығарылымы сметалық құнының жүз пайызына дейін;

2) бірлесіп түсірілетін фильмдер үшін – осындай фильмдерді түсіру туралы тиісті келісімдер шеңберінде көзделген шекте;

3) кең ауқымды аудиторияға арналған ойын фильмдері үшін -
2019 жылғы 1 қаңтардан бастап – шығарылымы сметалық құнының тоқсан пайызынан;

2020 жылғы 1 қаңтардан бастап – шығарылымы сметалық құнының сексен пайызынан;

2021 жылғы 1 қаңтардан бастап – шығарылымы сметалық құнының жетпіс пайызынан аспайтын көлемде жүзеге асырылады.
Бұл ретте фильмді шығарумен байланысты емес шығыстар қаржыландыруға жатпайды. 
4. Фильмдерді осы баптың 3-тармағының 1), 2), 3) тармақшаларында көрсетілген санаттарға жатқызу өлшемшартын уәкілетті орган айқындайды.

5. Ұлттық фильмдерді қаржыландыру қағидаларын және олардың шығарылымын қаржыландыру көлемінің нормативтерін уәкілетті орган айқындайды. 

6. Фильмді қаржыландыру түрінде мемлекеттік қаржылай қолдау алған тұлғалар, ұлттық фильмді прокаттаудан және көрсетуден түскен табыстан Ұлттық киноны қолдау мемлекеттік қорына уәкілетті орган айқындаған тәртіппен алынған мемлекеттік қаржылай қолдаудың пайыздық қатынасына мөлшерлес көлемінде аударымды жүзеге асырады. 

Осы баптың 3-тармағының 1) тармақшасында көрсетілген фильмдер шығаруды қаржыландыру түрінде мемлекеттік қаржылай қолдау алған тұлғалар Ұлттық киноны қолдау мемлекеттік қорына ұлттық фильмдерді прокаттау мен көрсетуден түскен табыстың жиырма пайызы көлемінде аударымды жүзеге асырады.
7. Қазақстан Республикасының Үкіметі ұлттық фильмдерді мемлекеттік қаржылай қолдау мәселелері бойынша ұсыныстар мен ұсынымдар әзірлеу мақсатында консультациялық-кеңесші органды – Ұлттық фильмдерді мемлекеттік қаржылай қолдау мәселелері жөніндегі ведомствоаралық комиссияны құрады. 

Киножобаларды қаржыландыру туралы шешім уәкілетті органның ұсынысы бойынша Ұлттық фильмдерді мемлекеттік қаржылай қолдау мәселелері жөніндегі ведомствоаралық комиссияның ұсынымдары негізінде қабылданады.
12-бап. Ұлттық киноны қолдаудың мемлекеттік қоры
1. Ұлттық киноны қолдаудың мемлекеттік қоры жалғыз құрылтайшысы және акционері Қазақстан Республикасының Үкіметі болып табылатын, акционерлік қоғамның ұйымдық-құқықтық нысанында құрылатын коммерциялық емес ұйым болып табылады.

2. Ұлттық киноны қолдаудың мемлекеттік қорының органдары мыналар: 
1) жоғары орган – жалғыз акционер; 
2) басқару органы – директорлар кеңесі;
3) атқарушы орган – басқарма;

4) Ұлттық киноны қолдаудың мемлекеттік қорының жарғысына сәйкес өзге де органдар болып табылады.

3. Ұлттық киноны қолдаудың мемлекеттік қоры ішкі аудит қызметін құрады.

4. Ұлттық киноны қолдаудың мемлекеттік қорының активтері:
1) Қазақстан Республикасы Үкіметінің шешімі бойынша берілетін мемлекеттік мүлік; 

2) осы Заңның 11-бабының 6-тармағында көрсетілген тұлғалардың аударымдары;
3) ерікті мүліктік жарналар мен өзге де тұлғалардың қайырмалдықтары;
4) Қазақстан Республикасының заңнамасында тыйым салынбаған, Ұлттық киноны қолдаудың мемлекеттік қорына түсетін өзге де түсімдер есебінен қалыптастырылады.
5. Ұлттық киноны қолдау мемлекеттік қорының қызметі мынадай мақсаттар мен міндеттерді:

1) осы Заңда айқындалған тәртіппен ұлттық фильмдер шығаруды қаржыландыруды;

2) ұлттық фильмдерді прокаттау мен көрсетуді, оның ішінде олармен байланысты іс-шараларды (таралымын көбейту, дубляж жасау, субтитрлеу не кадрдан тыс аудару, жарнама); 

3) ұлттық фильмдердің халықаралық кинофестивальдарға қатысуын, кино күндерін және шетелде ұлттық киноны ілгері жылжытуға бағытталған өзге де іс-шаралар өткізуді;

4) кинематография саласында кадрлардың біліктілігін арттыру, оларды  даярлау және қайта даярлау жөніндегі жұмыстарды ұйымдастыруды жүзеге асыруға бағытталған.

6. Мемлекеттік қаржылай қолдау көрсету үшін сценарийлерді және киножобаларды іріктеу тәртібін уәкілетті орган айқындайды.

13-бап. Ұлттық фильм
1. Фильм мынадай негіздердің жиынтығы болғанда: 

1) егер фильм жоғары көркемдік деңгейде жасалса, халықтың рухани қажеттіліктерін қанағаттандыруға қабілетті болса, мемлекеттік мүддеге қызмет етсе, сондай-ақ кино өнері арқылы Қазақстан Республикасы танылатындай болса;

2) фильмдерді шығару, тарату және көпшілікке көрсету (жария көрсету) кезінде смета бойынша жалпы жұмыс көлемінің кемінде жетпіс пайызын Қазақстан Республикасының аумағында тіркелген кинематографиялық ұйымдар жүзеге асырса;

3) фильмнің продюсерлері Қазақстан Республикасының азаматтары және (немесе) белгіленген тәртіппен Қазақстан Республикасының аумағында тіркелген заңды тұлға болса; 
4) фильм авторларының (сценарий авторы, қоюшы-режиссер, қоюшы-оператор, қоюшы-суретші) арасында Қазақстан Республикасының азаматтары болып табылмайтын тұлғалар елу пайыздан аспайтын болса, ұлттық фильм болып танылады.
2. Қазақстан Республикасы ратификациялаған халықаралық шарттың талаптарына сәйкес шетелдік кинематографиялық ұйымдармен бірлесіп түсірілген фильм ұлттық фильм деп танылуы мүмкін.

3. Ұлттық деп танылған фильмге ұлттық фильмнің куәлігі беріледі.

Фильмді ұлттық деп тану және ұлттық фильмнің куәлігін беру тәртібін уәкілетті орган айқындайды.
14-бап.1Фильмдер мен киножылнамалардың бастапқы материалдарын сақтау
1. Мемлекет ұлттық фильмдерді, бірлесіп түсірілген фильмдерді және киножылнамаларды, оның ішінде ұлттық мәдени игіліктің ажырамас бөлігі ретінде ұлттық фильмдер мен киножылнамалардың бастапқы материалдарын сақтауға бағытталған іс-шаралар кешенін жүзеге асырады.

2. Фильмдердің, киножылнамалардың, бірлесіп түсірілген фильмдердің бастапқы материалдары көшіру, таралымын көбейту, прокаттау және көрсету үшін Мемфильмқорына тұрақты сақтауға беріледі.

3. Мемфильмқоры фильмдердің, киножылнамалардың, бірлесіп түсірілген фильмдердің материалдарын аналогтік тасымалдағыштардан цифрлық тасымалдағыштарға ауыстыруды жүзеге асырады. 

4. Мемфильмқоры фильмдердің, киножылнамалардың, бірлесіп түсірілген фильмдердің бастапқы материалдарын сақтау кезінде олардың құқық иеленушілеріне фильмдердің бастапқы материалдарына еркін және өтеусіз қолжетімділікті қамтамасыз етеді, сондай-ақ авторлық және сабақтас құқықтардың сақталуын қамтамасыз етеді.

5. Мемфильмқоры жекешелендіруге жатпайды.

V тарау. Қорытынды ережелер 
15-бап. Қазақстан Республикасының кинематография саласындағы заңнамасын бұзғаны үшін жауаптылық
Қазақстан Республикасының кинематография туралы заңнамасын бұзу Қазақстан Республикасының заңдарында белгіленген жауаптылыққа алып келеді.
16-бап. Осы Заңды қолданысқа енгізу тәртібі
Осы Заңның 2019 жылғы 1 қаңтардан бастап қолданысқа енгізілетін              10-бабының 1-тармағын қоспағанда, осы Заң алғашқы ресми жарияланған күнінен кейін күнтізбелік он күн өткен соң қолданысқа енгізіледі. 
Қазақстан Республикасының

Президенті








